Монгол Улсын Их Хурлын 2011 оны намрын ээлжит чуулганы Нийгмийн бодлого, боловсрол, соёл, шинжлэх ухааны  байнгын хорооны 10 дугаар сарын 26-ны өдөр (Лхагва)-ийн хуралдаан 10 цаг 10 минутад Төрийн ордны “А” танхимд эхлэв. 

Улсын Их Хурлын гишүүн Д.Арвин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 13 гишүүн ирж, 72.2 хувийн ирцтэй байв. 


Чөлөөтэй: Д.Очирбат, С.Бямбацогт, Л.Гүндалай, Ц.Дашдорж, Ч.Улаан;

Нэг. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл (Засгийн газраас өргөн мэдүүлсэн) (анхны хэлэлцүүлэг)
Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Нийгмийн хамгаалал, хөдөлмөрийн яамны Стратеги, төлөвлөлтийн газрын орлогч дарга Б.Нямдаваа, Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа, П.Тогоо нарын бүрэлдэхүүнтэй ажлын хэсэг байлцав. 

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүдээс асуулт гараагүй болно. 

Улсын Их Хурлын гишүүн Д.Оюунхорол, П.Алтангэрэл, Д.Одбаяр нар санал хэлэв. 

Д.Арвин: - “Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай” хуулийн төслийг Улсын Их Хурлын чуулганы нэгдсэн хуралдаанд анхны хэлэлцүүлэгт оруулах нь зүйтэй гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
8

Татгалзсан:

2

Бүгд:


10

Гишүүдийн олонхийн саналаар дэмжигдлээ. 
Улсын Их Хурлын гишүүн А.Тлейханы гаргасан, Хуулийн төслийг анхны хэлэлцүүлгээр батлуулах нь зүйтэй гэсэн горимын саналыг дэмжиж байгаа гишүүд гараа өргөнө үү. 
Зөвшөөрсөн: 
8

Татгалзсан:

2

Бүгд:


10

Гишүүдийн олонхийн саналаар горимын санал дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 20 минутад хэлэлцэж дуусав. 

Хоёр. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл (Улсын Их Хурлын гишүүн Д.Ганхуяг нарын өргөн мэдүүлсэн) (анхны хэлэлцүүлэг)

Хэлэлцэж буй асуудалтай холбогдуулан Нийгмийн хамгаалал, хөдөлмөрийн яамны Стратеги, төлөвлөлтийн газрын орлогч дарга Б.Нямдаваа, Улсын Их Хурлын Тамгын газрын зөвлөх М.Элбэгдорж, Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа, П.Тогоо нарын бүрэлдэхүүнтэй ажлын хэсэг байлцав. 

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Д.Дондог, Х.Бадамсүрэн нарын асуусан асуултад Улсын Их Хурлын гишүүн Д.Ганхуяг, С.Эрдэнэ, Нийгмийн хамгаалал, хөдөлмөрийн яамны Стратеги, төлөвлөлтийн газрын орлогч дарга Б.Нямдаваа нар хариулж, тайлбар хийв. 
Улсын Их Хурлын гишүүн Д.Одбаяр, С.Эрдэнэ нар санал хэлэв. 

Уг асуудлыг түр хойшлуулахаар тогтов. 
Хуралдаан 10 цаг 55 минутад өндөрлөв.

Тэмдэглэлтэй танилцсан: 


НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН 

ХОРООНЫ ДАРГА







Д.ОЧИРБАТ

Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ








Ц.АЛТАН-ОД

МОНГОЛ УЛСЫН ИХ ХУРЛЫН

2011 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 10 ДУГААР САРЫН 26-НЫ ӨДӨР (ЛХАГВА ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 10 цаг 10 минутад эхлэв.


Д.Арвин: - Байнгын хорооны хуралд ирвэл зохих 18 гишүүнээс ирсэн 9, ирц 50.5 хувьтай байгаа учраас Байнгын хорооны хурлыг нээснийг мэдэгдье. Хэлэлцэх асуудлаа танилцуулъя. 

Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл. Засгийн газраас өрөгн мэдүүлсэн. Анхны хэлэлцүүлэг. Хоёрт нь, цэргийн албан хаагчдын тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл. Улсын Их Хурлын гишүүн Д.Ганхуяг, Баярсайхан, Д.Тэрбишдагва, С.Эрдэнэ нарын өргөн мэдүүлсэн гэсэн ийм хоёр хэлэлцэх асуудал байна. Хэлэлцэх асуудалтай холбогдуулж асуух асуулт, өөр саналтай гишүүд байна уу? За алга уу? Хэлэлцэх асуудлаа батлах уу? Баталъя гэсэн гишүүд гараа өргөнө үү. 

Хэлэлцэх асуудалдаа оръё. 
Нэг. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл (Засгийн газраас өргөн мэдүүлсэн) (анхны хэлэлцүүлэг)

Нэгдүгээр асуудал. Цэргийн албан хаагчийн тэтгэвэр, тэтгэмжийн тухай хуульд нэмэлт өөрчлөлт оруулах тухай хуулийн. Дагаж мөрдөх. Харин тийм. Дагаж мөрдөх журмын тухай хуулийн төсөл. Засгийн газраас өргөн мэдүүлсэн. Хэлэлцэж буй асуудалтай холбогдоод асуух асуулттай гишүүд байна уу? Анхны хэлэлцүүлэг дээр танилцуулга хийсэн шүү дээ. Одоо зарчмын зөрүүтэй саналаа. Танилцуулгаа хийх байх. Асуулт гарвал. Та нөгөө хэлэлцэх эсэх дээр бүр анх. Үгүй үгүй та танилцуулсан. Би танаас асууж байсан шүү дээ. Цэргийн тэтгэвэр тэтгэмж гээд. Та анхны хэлэлцүүлэг дээрээ танилцуулгаа явуулчихсан. Тийм ээ. Одоо шууд хууль санаачлагчдаас асуух асуулттай гишүүд байна уу? Алга уу? Өөр саналтай гишүүд байхгүй юу. За тэгвэл санал байхгүй бол. За санал. Д.Оюунхорол гишүүн. 

Д.Оюунхорол: - Энэ тэтгэвэр, тэтгэмжийн тухай хуульд ингээд өөрчлөлт оруулах тухай асуудал, энэ цэргийн хуулийг дэмжиж байна л даа. Ер нь нөгөө 1995 оноос өмнө тэтгэвэр тогтоолгосон, тэтгэврийн зөрүүтэй байгаа одоо 87 мянган хүн байна. Улсын хэмжээнд. Энэ 87 мянган хүний тэтгэврийн зөрүүг арилгаж өгөх асуудлаар хоёр бүлгийн, бараг гишүүд хоёр янзын хуулийн төсөл өргөн барьсан. Тэгээд одоо болтол энэ асуудлаар Байнгын хороо хөөцөлдөж энэ асуудлыг оруулж ирэх асуудлаар ерөөсөө санаачлага гаргахгүй байна. Өөрөөр хэлбэл тэр 87 мянган хүний тэтгэврийн зөрүүг арилгах юм бол. Энэ хүмүүс жилд 7-гоос 8 мянгаар хорогдож байгаа шүү дээ. Тэгэхээр энэ асуудлыг оруулж ирээд ярьж өгөөч. Энэ бол нийгэмд аягүй тийм хүлээлттэй байгаа. Ахмадууд байнга энэ тэтгэврийн зөрүүг арилгаж өгөөчээ гэж биднээс ярьж байгаа юм. Тэтгэвэр нэмээчээ гэж ярихгүй байгаа шүү дээ. Тэтгэврийн зөрүүг арилгаж өгөөчээ гээд. Тэгэхээр энэ асуудлаар Байнгын хороо бас нэг тодорхой байр суурь илэрхийлж, энэ асуудлыг одоо нэг талд нь багтааж өгөөчээ. Гишүүдийн өргөн барьсан хуулийн төслийг одоо Э.Мөнх-Очир гишүүн, Ш.Сайхансамбуу гишүүн бид гурав өргөн барьсан. С.Эрдэнэ гишүүн бас өшөө хэдэн гишүүдтэй нийлсэн нэг хуулийн төсөл өргөн барьсан. Ингээд хоёр ийм хуулийн төсөл яваад байгаа юм. 1995 оноос өмнө тэтгэвэр тогтоолгосон хүмүүсийн тэтгэврийн зөрүүг арилгах асуудлаар. Тэгээд цэргийн албан хаагчдын тэтгэврийн зөрүү арилаад ингээд энэ тэтгэвэртэй холбоотой асуудлууд бол нэг талдаа цэгцэрч багтах юм аа гэж ингэж ойлгоод байгаа юм.
Тэгэхээр энэ 87 мянган хүний асуудал гэдэг бол жилээс жилд хорогдож байгаа тоо учраас энэ хүмүүс аягүй их хүлээлттэй байгаа. Хэзээ миний тэтгэврийн зөрүүг арилгаж өгөх юм бол. Энэ бол алдаа байсан шүү дээ гээд ингээд яриад байгаа учраас энэ асуудалд анхаарал хандуулж өгөөчээ гэсэн тийм саналтай байна. 
Д.Арвин: - П.Алтангэрэл гишүүн. 

П.Алтангэрэл: - Би энэ Д.Оюунхорол гишүүний санал дээр бүр нэлээн жаахан тийм хүчтэй асуудал тавьж хандмаар байгаа юм. Энэ 87 мянган тэтгэвэр авагчдын. Зүгээр биднийг тойрогт очиход ерөөсөө тавьдаг санал тэр. Ерөөсөө л тэр шүү дээ. Тэгэхэд энэ чинь өөрөө яг үнэндээ тэр үедээ төрийн алдаатай бодлого байсан байхгүй юу. Тэгээд одоо тэтгэвэр тэтгэмж нь нэмэгдээд явчихаар зэрэг нөгөө тэтгэврийн зөрүү чинь улам л холдоод байгаа юм. Тэгэхээр зэрэг одоо энэ гишүүдийн өргөн барьчихсан байгаа тэтгэврийн зөрүүг арилгах энэ хуулийг ерөөсөө Байнгын хороо бол бүр нэг номерын асуудал болгоод энэ чуулганы хугацаанд бүр шуурхай хэлэлцээд явуулчихмаар байна. Тэгэхгүй бол нөгөө тэтгэврийн зөрүү улам алслагдаад байдаг. Нөгөө хэдэн хөгшчүүл чинь улам хохироод л, амьдрал улам доройтоод байдаг. Ийм нийгмийн тулгамдсан юмнуудаа бид эхний ээлжинд хэлэлцэж эхэлмээр байна шүү дээ. Тэгэхгүй бол нэг аар саар юмнууд хэлэлцээд ингээд цаг нөгцөөгөөд баймааргүй байна. Энэ дээр Байнгын хороо онцгой анхаарал хандуулж өгөөчээ. Протоколд бүр тусгайлан тэмдэглүүлж. Д.Очирбат даргыг ирэнгүүт нь бүр танилцуулж явуулмаар байна. 
Би ч гэсэн даргын зөвлөлийн хурал дээр Д.Очирбат гишүүнтэй ярьж энэ хуулийг бушуу оруулаачээ гэдэг юмыг бас яръя. Байнгын хороо бас шуурхайлаачээ. 
Д.Арвин: - Өөр саналтай гишүүд байхгүй. Тийм ээ. Түрүүчийн байнгын хорооны хурал дээр энэ асуудал бас яриад. Ингээд хоёр Байнгын хороо дамжиж яригдаж байгаа учраас Байнгын хороонд ажлын хэсэг гарсан байгаа шүү дээ. Түрүүчийн Байнгын хороон дээр бүгдээрээ гаргая гэсэн. Ажлын хэсэгт нь П.Алтангэрэл гишүүн, Д.Оюунхорол гишүүн хоёр орчих. Тэгэх үү. Ер нь бид нар өөрсдөө эндээ Байнгын хороо татаж авчирч ирж юм аа хийхгүй бол нөгөө Нийгмийн хамгаалал, хөдөлмөрийн яамнаас орж ирэхээр Сангийн яам нь одоо дээр нь оруулах юмыг бас ингээд хазаарлаад байдаг. Тийм аль аль тал руугаа шүүмжилж чадахгүй, яаж ч чадахгүй байгаад байдаг юм билээ. Тийм учраас манай Байнгын хороо шууд эндээ асуудлыг бас давхар ажлын хэсэг гаргаад явъя гэсэн ийм байгаа. Энэ ажлын хэсэгт нь харин ороод бүр шийдвэр гарчихсан байгаа шүү дээ. 
Д.Оюунхорол: - Хамгийн гол нь ийм байхгүй юу. Өргөн барьсан хуулийн төсөлд болно болохгүй гэдэг нэг хариу авчихаад. Бид Их Хуралд өргөн барьчихмаар байна. Тэгээд өргөн баригдсан хуулийн дараа ажлын хэсэг байгуулах асуудлаа яримаар байна. Тэгэхээр Л.Лхагвасүрэн зөвлөх энэ асуудлыг бүр онцгой анхаараад. Гишүүдийн өргөн барьсан хуулийн хугацаа байдаг шүү дээ бас нэг хариу өгөх. Тэгээд ямар хариу өгөх юм. Тэрийг нь бид нар хүлээгээд ингээд суугаад байгаа байхгүй юу. Тэгэхээр өргөн баригдсан хуулийн хариуг аваад ингээд бид цааш нь үргэлжлүүлээд хуулийнхаа төслийг өргөн барьчихмаар байна. 
Яг сая П.Алтангэрэл гишүүний хэлээд байгаа үнэн. Жилд 7-гоос 8 мянган ахмад ер нь бол..
Д.Арвин: - Засгийн газраас юугаа авсан юм уу? 

Д.Оюунхорол: - Засгийн газарт өгсөн байхгүй юу бид нар хуулийн төслөө бичээд. Одоо хариу ирэх ёстой. Тэгээд хариу ирэхээр нь бид нар ажлын хэсэг байгуулаад тэгээд ажиллуулаад цаашаа явах ёстой гэж ойлгож байгаа байхгүй юу. 
Д.Арвин: - Д.Одбаяр гишүүн. 
Д.Одбаяр: - Тэгэхээр энэ цэргийн алба хаасны тэтгэвэр, тэтгэмжийн тухай хуульд өөрчлөлт оруулж байгаа. Энэ хууль бол ер нь зүгээр цэргийн албан хаагчдаас тэтгэвэрт байгаа хүмүүсээс гаргадаг саналыг нэлээн судлаад, боломжийн санал Засгийн газар оруулж ирсэн гэж бодож байгаа юм. Гэхдээ амьдрал дээр бас гараад ирэхээр янз бүрийн зүйл гардаг л даа. Үүнтэй уялдуулаад юу хэлэх гэж байна вэ гэхээр энэ хуулийг хэрэгжсэний дараа Байнгын хороо цэргийн албан хаагчдын дунд судалгаа юм явуулж, яг урьд нь бид нар одоо хуульд өөрчлөлт оруулахдаа, нэмэлт оруулахдаа бүх юм одоо ингээд сайхан болчихно гэсэн чинь яг хэрэгжээд эхэлсэн чинь айхтар зөрүү гараад ирсэн. Одоо тэрийгээ арилгах гээд ингээд ярьж байгаа шүү дээ. Тэгээд энэ дээрээ бас судалгаа тооцоотой хандмаар байна. Нэгдүгээрт. 
Хоёрдугаарт, саяны гишүүдийн хэлдэг асуудал хуулийн төсөл өргөн барих. Үүнтэй уялдуулаад Засгийн газартай холбоотой. Одоо энэ орж ирж байгаа ирэх 2012 оны төсвийн төсөлд энэ чиглэлийн хөрөнгө юм маань сууж уу, үгүй юу. Одоо энэ цэргийн албан хаагчдын тэтгэвэр, тэтгэмж гэхэд 8.4 тэрбум төгрөг. Энэ маань одоо суусан байна уу, үгүй байна уу? Тэр 87 мянган иргэний асуудлыг, тэтгэвэр авагчдын асуудлыг нэгтгээд хуулийн төсөл оруулна гэхэд энэ хэмжээний хөрөнгө мөнгө суух боломж байна уу, үгүй юу. Энийгээ бүгдээрээ тооцож байгаад уг нь энэ асуудлыг энэ төсөв, 2012 оны төсөв батлахаас өмнө энэ хуулийн төсөл нь ороод тэгээд төсвийн хэлэлцүүлгийн үед шаардлагатай хөрөнгө мөнгө зардал нь энэ байна гэдгийг одоо энэ ондоо 12 сарын 01-нээс өмнө суулгаж өгч байж энэ хуулийнхаа хэрэгжилтэд анхаарахгүй бол их цаг алдмааргүй байна гэдэг нь тэр л дээ. Хэрвээ цаг алдаад 12 сарын 01-н өнгөрөөд хуулийн төслөө хэлэлцэх юм бол за тодотголд тусгана гээд нэг хэсэг болно. Тодотгол нь ирсээр байтал 10, 11 сар болно. Ингээд одоогийнх шиг ингээд тодотгол төсөв хоёр холилдчихсон ийм байдал бий болох байхгүй юу. Тэгэхээр хөрөнгө мөнгөний эх үүсвэрээ хугацаанд нь баталгаатай болгохын тулд энэ асуудлыг Байнгын хороо нэлээн анхаарч түргэн шуурхай одоо энэ 11 сард нь багтаавал их сайн байгаа юм. Яагаад гэвэл төсвийн гурав дахь хэлэлцүүлгээс хойш мөнгө төгрөг суулгах ийм боломжгүй болж байгаа юм. Энэ дээр Байнгын хороо анхаарах хэрэгтэй байна гэж. 
Д.Арвин: - Гишүүд санал хэлж дууслаа. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийг Улсын Их Хурлын нэгдсэн хуралдаанд анхны хэлэлцүүлэгт оруулах нь зүйтэй гэсэн саналыг дэмжиж байгаа гишүүд гараа өргөнө үү. 
10-аас 8. 

А.Тлейхан: - Энэ хууль дээр зарчмын зөрүүтэй санал гарсангүй. Тийм ээ. Тийм учраас эхний хэлэлцүүлгээр батлуулах санал оруулбал ямар юм бэ дээ гэж бодож байна. 
Д.Арвин: - За тэгвэл эхний хэлэлцүүлгээр батлах нь зүйтэй гэсэн санал оруулахыг дэмжиж байгаа гишүүд гараа өргөнө үү. 

10-аас 8. Дэмжигдлээ. 

Хоёр дахь асуудалдаа оръё. 

Хоёр. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл (Улсын Их Хурлын гишүүн Д.Ганхуяг нарын өргөн мэдүүлсэн) (анхны хэлэлцүүлэг)


Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл, Улсын Их Хурлын гишүүн Д.Ганхуяг, Баярсайхан, Д.Тэрбишдагва, С.Эрдэнэ нарын өргөн мэдүүлсэн хуулийн тухай. 
Санал, дүгнэлт унших гишүүн. Хэн унших вэ? П.Алтангэрэл гишүүн уншъя гэж байна. За хэн унших юм. Д.Оюунхорол гишүүн. Маргааш орох юм уу? За Д.Оюунхорол гишүүн.

Хоёр дахь асуудал. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл. Анхны хэлэлцүүлэг. Үүнтэй холбогдуулан асуулттай гишүүд байна уу? Хүмүүс нь байна уу? Д.Ганхуяг гишүүн байна. Тийм ээ. Хууль анхны хэлэлцүүлэг. Асуух асуулттай гишүүн. Д.Дондог гишүүн, Х.Бадамсүрэн гишүүн, Д.Одбаяр гишүүн. 

Д.Дондог: - Баярлалаа. Тэгэхээр би зүгээр зарчмын л юм асуух гэж байна л даа. 1995 оноос энэ цэргийн албан хаагчийн тэтгэвэр, тэтгэмжийн тухай хууль. Тэгээд тэрнээс хойш 18-аас 36 сарын цалинтай тэнцэх хэмжээний тэтгэмжийг нэг удаа өгсөн. Одоо тэтгэврийн зөрүү гэдэг юм уу. Урьд нь тэтгэвэр тогтоолгосон улсуудад нэг удаа өгсөн байгаа юм. Тэгээд одоо гишүүд дахиад өгнө. 2000 оноос өмнө тэтгэвэрт гарсан цэргийн албан хаагчдад тэтгэмж өгье гээд ингээд ороод ирж байгаа. 
Тэгэхээр зэрэг энд нэг ийм зөрүү гараад байгаа юм. 2000-аас 2010 оны хооронд цэргийн алба хаасан улсууд чинь бас ялгаа байхгүй нөгөө нэг удаагийнхаа тэтгэмжийг аваад явж байгаа шүү дээ. Өмнөх нь бол нэг удаагийн тэтгэмжийг нэг удаа авчихсан. Өмнөхөд нь дахиад өгнө гэхээр зэрэг 2000-аас 2010 оны хооронд тэтгэмж авсан цэргийн албан хаагчид бид нар дахиж авна гэсэн асуудал гарч ирэх үү, үгүй юу. Тийм зөрүү үүсэх гэж байна уу, үгүй юу дахиад. Тэр хоорондох хүнийх нь тоо бол 8 мянга гаруй хүн байгаад байгаа юм. Өмнөх нь бол одоо 3 мянга гаруй хүн байгаад байгаа юм билээ. 1995 оноос. 2000 оноос хойшхи нь бол 5 мянга гаруй хүн байгаа юм. 
Тэгэхээр зэрэг өмнө нь өгсөн улсуудад дахиад өгөх. Ерөнхий агуулга бол өмнө нь өгсөн улсуудад дахиад өгөхөөр зэрэг нэг удаа авсан 2000 оноос хойшхи улсууд чинь дахиад бид нар хоёр дахиа авна, адилхан авна гэвэл бас асуудал хууль санаачилж орж ирэхээр байна уу, энийг ер нь хэр тооцож үзсэн бэ? Ийм юм гарах уу, гарахгүй юу? Аягүй бол гарна даа. Мөнгөнд дургүй хүн гэж хаа байх вэ? Энийг юу гэж бодож байна вэ гэж. Нэг ийм жаахан зөрчлийн гэх юм уу, ялгавартай гэх юм уу? Хэр тооцогдсон гэж асуумаар асуулт байна. 
Д.Ганхуяг: - Д.Дондог гишүүн асуулаа. За хариулъя. 1995 оноос өмнө тэтгэвэрт гарсан улсуудад нэг удаа сая төгрөг олгосон юм билээ. 2000 оноос өмнөхөд бол 1995 оноос 2000 оны хооронд олгогдоогүй байгаа. Энэ дээр давхцал байхгүй гэдгийг нэгдүгээрт хэлмээр байна. 
Хоёрдугаарт, 18 сар, за эрэгтэй нь, эмэгтэй нь 50-иас дээш, эрэгтэй нь 60-аас дээш билүү. Тийм ээ. 18, 36 сар гэсэн нэг удаагийн тэтгэмжийн ийм асуудал байгаа. Яг энэ 18, 30, саяны насны үзүүлэлт, нөгөө талаас сарын үзүүлэлт 18, 36 сар гэсэн энэ үзүүлэлт нь 2010 онд орсон ийм өөрчлөлтийн ийм асуудал байгаа. Тэгэхээр эндээс ойлгомжтой болж байгаа байх гэж. Одоо хэрхэхийг Засгийн газар шийдэх. Хуулийн хүрээг нь заагаад өгчихнө. 1995 оноос өмнө тэтгэвэртээ гарсан улсууд 1 сая төгрөг. 2007 онд хууль гараад 2008 онд авсан. 1995 оноос 2000 оны хоорондох нь аваагүй байгаа. Тэгээд 2000 оноос өмнөх гэдэг энэ байдлаараа орж байгаа юм гэж. 
18 сарын цалин гэдэг чинь өнөөдрийнхөөр тооцох уу, за 2000 оны үеийнхээр нь тооцох уу гээд ингээд үзэхээр сая төгрөгөөс илүү гарах юм шиг байгаа юм. Гэхдээ энийг Засгийн газар өөрөө энэ хуулийн дагуу журам гаргасан юм билээ. Тэгээд тэр журмынхаа дагуу Засгийн газар шийдэж байгаа асуудал гэж. Зүгээр энэтэй холбоотой тооцоо томъёог хангалттай юмнаас нь гаргуулсан байгаа гэж ингэж хэлэх байна. 
Д.Дондог: - Нэг зүйл тодруулчих уу? Тэгэхээр би бол ингэж ойлгоод байгаа байхгүй юу. 1995 оноос энэ хууль үйлчилсэн болохоор зэрэг өмнөхөд нь нэг сая төгрөгөө өгсөн юм чинь 1995-аас 2000 оны хоорондох 5 жилийн хугацааны улсууд яагаад орохгүй үлдчихсэн юм бол. Энэ чинь хууль бол 1995 оноос өгнө гээд гарсан юм билээ шүү дээ. 
Д.Ганхуяг: - 1995 оноос өмнөх, 2000 оноос өмнөх гэхээр чинь тэр хоёрын дундах нь байхгүй байгаа юм. 

Д.Дондог: - Харин тийм. Тэр дундахад яагаад 1995 оноос гарсан хууль үйлчлэхгүй явсан юм болоо гэж асууж байгаа байхгүй юу. 

Д.Ганхуяг: - Үгүй ээ. Би түрүүн хэлсэн. Энэ 18, 36 сартай холбоотой нэг удаагийн тэтгэмжийн асуудал 2010 онд хуульд өөрчлөлт оруулахдаа орсон асуудал шүү гэдгийг хэлээд байгаа шүү дээ. Өөрөөр хэлбэл энэ 1995 онд, 1994 онд гарсан энэ хуульд тийм заалт байхгүй байсан юм аа гэдгийг хэлэх гээд байна л даа. Дараа нь нэмэлт, өөрчлөлтөөр орсон учраас ийм асуудал үүссэн юм гэж. 
Д.Дондог: - Тийм. 2010 онд л өөрчлөлт нь орсон байна лээ л дээ. Тэгэхдээ 1995 оноос гээд заагаад орчихоогүй юм уу, бүгдийг нь. 
Д.Ганхуяг: - Тэгэхээр 1995 оноос өмнөхөд нэг удаа сая төгрөг олгосон байгаа. Тийм учраас тэрийгээ тооцог. Тэгээд тэр журмынхаа тухай хуулийн дагуу тооцоод давхардуулж олгоно гэж байхгүй. Тэгээд тооцоод олго гэсэн байдлаар хийсэн юм л даа. 
Д.Дондог: - Тэр 2010 онд гарсан шийдвэр чинь бол 1995 оноос эхлээд бүх цэргийн албан хаагчдад гарсан улсуудад өгье гэсэн шийдвэр биш байсан юм уу? 

Д.Ганхуяг: - Биш ээ. 2010 онд гэхээр чинь хууль нөгөө гарсан өдрөөсөө урагшаагаа үйлчилнэ гээд л явчихна шүү дээ. Тийм юм болчихоод байгаа байхгүй юу. 
Д.Дондог: - 2000 оноос гээд явчихсан байсан юм уу, цаашаагаа. Энэ чинь олгосон байна лээ шүү дээ. Урьд нь бол.
С.Эрдэнэ: - Д.Дондог гишүүн ээ ийм байхгүй юу. 1995 оноос өмнөх нь бол хууль гараад өөрөө нэг сая төгрөг шийдэгдээд явчихсан. 1995 оноос хойшхи нь зохицуулалтгүй байсан байхгүй юу. Тэгээд 2010 оны нэмэлтээр энэ дунд нь орхигдчихоод байгаа хэсгийг нэг удаагийн тэтгэмжийг нь нөхөн олгоё гэсэн ийм хуулийн төсөл байхгүй юу. 
Д.Арвин: - Байнгын хороо хууль, одоо энийг батлахдаа бас хууль зөрчихгүйгээр батлах нь зүйтэй гэж би бас өөрөө бодож байна л даа. Тийм учраас 1994 оны тэтгэвэр, тэтгэмжийн хуульд энэ нэг удаагийн тэтгэмж өгнө гэсэн ийм 1994 оны тэтгэвэр, тэтгэмжийн хуульд байна л даа. Тэгэхээр би энэ Засгийн газар, ажлын хэсэг. Энэ чинь хууль давхцуулахгүйн тулд та нарын юм. Бид нарын шийдвэр гардаг. Энэ улсууд нэг сая төгрөгөө авсан байх юм бол одоо хүнд байдалд орно. Тийм учраас чи 1994 оны тэтгэвэр тэтгэмжийн хуулиар энэ цэргийн энэ 1995-аас 2000 онд орсон улсууд мөнгөө авсан уу, аваагүй гэдгийг л одоо та нар мэргэжлийн үүднээс гаргаж өг. Тэгээд эд нарын үгээр л, Засгийн газрын үгээр л энэ явна шүү дээ. Тэгэхгүй бол дараа нь бид авсан улсуудад давхар мөнгө олгох юм бол бас болохгүй. 
За ажлын хэсэг хариул. Б.Нямдаваа. Нийгмийн хамгаалал, хөдөлмөрийн яамны Стратеги, төлөвлөлтийн газрын орлогч дарга. 

Б.Нямдаваа: - Д.Дондог гишүүний асуултад хариулъя. Гишүүдийн өргөн барьсан энэ хуулийн төсөлд саяны ялгаатай юм. 1995 оноос энэ цэргийн албан хаагчийн тэтгэвэр, тэтгэмжийн тухай хууль үйлчилж эхэлсэн. Гэхдээ 1995 оноос хойш тэр 18-аас 36 сарын нэг удаагийн тэтгэмжийг олгож байсан юм. Олгоод авч байсан. Бид нөгөө манай яамны санал явахдаа энийг бас өгсөн байж байгаа. Одоо 1995 оноос хойшоогоо бол 18, 36 сарын тэтгэмжээ авсан. 1995 оноос өмнө бол 1 сая төгрөгийнхөө буцалтгүй тусламжийг авсан учраас заавал 2000 оноос өмнө гэж ингэж оруулахаар саяны хэлдэг шиг 1995 оноос, 2000 оноос өмнө тэтгэвэр тогтоолгосон энэ улсууд маань дахиж одоо энэ юунд хамрагдах асуудал гарч ирээд байгаа юм. 
Нийтдээ 2000 оноос өмнө одоо цэргийн албан хаагчийн тэтгэвэр тогтоолгосон 8870 орчим тэтгэвэр авагч байна л даа. Тэгээд эд нарт одоо буцааж дахиж. 1 сая төгрөг авсан дээр нь одоо дахиж нэмж олгох нь байна. 1995-аас 2000 онд тэтгэвэр тогтоолгоод нэг удаагийн тэтгэмжээ авсан улсуудад хоёр дахь удаагаа одоо энэ тэтгэмжийг олгох ийм нөхцөл үүсчихээд байгаа юм. 
2010 онд орсон өөрчлөлт юу байсан бэ гэхээр энэ бол 19.1 дүгээр зүйл дээр нь 18-аас 36 сарын тэтгэмжийг нэг удаа олгоно гээд нийлүүлсэн байсан юм. Тэрийг 2010 онд өөрчлөлт оруулахдаа 19.1 дээр нь 36 сарын тэтгэмжийг тэтгэвэрт гарч байгаа ахмад настангуудад олгоно. Мөн 19.2-т нь салгаж оруулахдаа бүтцийн өөрчлөлтөд орж байгаа энэ өндөр настан юм уу, ажлаа муу хийгээд халагдсан улсуудад 18 сарын нэг удаагийн тэтгэмж олгоно гэж 19.1-ийг хоёр хувааж ингэж нэмж өөрчилж найруулсан юм билээ. 
Д.Арвин: - Х.Бадамсүрэн гишүүн асуулт байна уу? Өнгөрсөн парламентэд бид нар чинь яг тэтгэмж аваагүй улсуудад нь 1995 оноос өмнө гээд, Их Хурлын гишүүд 1995 оноос өмнө гэж яагаад өргөн барьсан юм бэ гэх юм бол бид 1995 оноос хойшхи нь тэр тэтгэвэр, тэтгэмжтэй хамаарсан гээд 1995 оноос өмнөх нь хамаараагүй гэж бид нар өнгөрсөн парламентэд бүх 1 сая төгрөг өгсөн шүү дээ. 
Тэгээд энэ яах вэ, энэ чинь бид өнөөдөр ингээд сайхан батлаад явууллаа гэхэд эргээд бид хууль давхцсан, энэ чинь Засгийн газар өөрөө мэргэжлийн улсууд нь ингэж яриад байхад бид нар хүчээр авсан улсуудад нь давхар өгөх юм бол энэ чинь бас болохгүй шүү дээ. Энэ чинь юу гэсэн үг вэ. Цаана чинь багш нар, сувилагч нар ингээд байгаад байдаг. Юм жаахан шударга явна шүү. Тийм учраас асуулт асуучих. 
За С.Эрдэнэ гишүүн. 

С.Эрдэнэ: - Б.Нямдаваа нэг юм аа тодруулдаа. Энэ 2000 оноос өмнө тэтгэвэр, тэтгэмжид гарсан, цэргээс тэтгэвэрт гарсан 5800 хүн байгаа шүү дээ. Энэ 5800 хүний асуудлыг өргөн барьсан шүү дээ. Тэгээд одоо чиний ярьж байгаагаар 18-аас 36 сарын нэг удаагийн тэтгэмжийг эдгээр 5800 хүн авсан болж таарч байна уу, тийм ээ. Чи бол 1995 оноос өмнөх хүмүүстэй нийлүүлээд 8870 орчим гээд байна шүү дээ. Бидний тооцоолж гаргасан хуульд өргөн барьснаар бол 5800 хүн байгаа байхгүй юу. 
Д.Арвин: - Энэ тэтгэвэр, тэтгэмжийн хуульд бүр цэргийн тэтгэвэр, тэтгэмж гээд 19 дүгээр зүйл дээр нэг удаагийн тэтгэмжийн хэмжээ гээд бүр цэргийн албан хаагч гээд тэгээд 1995 оноос гэхээр чинь яг бид нар энэ хуулиар авчихсан байгаа байхгүй юу. Х.Бадамсүрэн гишүүн. 
Х.Бадамсүрэн: - Тийм. Тэгэхээр ер нь энэ тэтгэвэр тэтгэмжтэй холбоотой, тэтгэвэрийн зөрүүний асуудал. Нэг буцалтгүй тусламж олгосон асуудал. Энэ чинь тэгээд олон жил он дамжаад л тийм эцэс төгсгөлгүй яриа болоод байгаа л даа. Тийм учраас түрүүний Байнгын хорооны хурал дээр ч би хэлж байсан. Ерөөсөө нэг цэг тавих ёстой энэ Их Хурал, Засгийн газар гэж. Энэ нэр бүхий гишүүдийн санаачилсан хуулийн төсөл бол зайлшгүй яригддаг. Энэ цэргийн албан хаагч, тэтгэвэрт гарсан хүмүүсийн тавьдаг ийм л асуудал л даа. Зүгээр энийгээ хамгийн гол нь өнөөдөр бас зөрүүтэй асуудлууд гараад байна. Хэдүүлээ ямар ч байсан тийм цэгцлээд нэг мөр болгоод шийдэх ёстой асуудал гэдэг дээр байр суурьтай байгаа юм. Тэгээд энийгээ бас тодорхой болгохын тулд за магадгүй энэ яамнаас асуух нь зүйтэй юм болов уу даа. 
Тэгэхээр ерөөсөө энэ тоо баримт юмнуудаа жаахан тодорхой болгочихмоор юм шиг надад ойлгогдоод байгаа юм. Тэгэхээр яам бол энэ гурван, цаг хугацааны хувьд гурав ангилаад байх шиг байна л даа. 1995 оноос өмнө тэтгэвэрт гарсан гээд. Тэгээд дараа нь 2000 оноос хойш гээд, өмнө гээд. Тэр хоорондох. 2000 оноос хойш гэсэн юм ярид байна. Тэгэхээр одоо яам ийм асуултад хариулбал бас нэлээн ойлгомжтой болох юм болов уу гэж бодогдоод байх юм. Саяны миний хэлсэн гурваар яг энэ энэ гурван зааглаж үзэж байгаа хугацаанд гарсан цэргийн албан хаагчийн тэтгэврийн дундаж хэд байгаа юм. Нэг. 
Хоёрдугаарт, энэ хүмүүст тодорхой хугацаанд тухайн үеийн хууль тогтоомжид одоогоор ямар хэмжээний. Түрүүн бас сая төгрөгийн тэтгэмж авсан гэж ярилаа. 18-аас 36 сар гэж ярилаа. Энийг мөнгөн дүнгээр нь илэрхийлээд гурван хугацааны 6 тоо хэлээч гэж. Энд ерөөсөө энэ зөрүүг арилгахад хамрагдаагүй ямар, хичнээн хүний, ямар хугацаанд тэтгэвэрт гарсан ямар улсууд байгаа юм. Огт энэ нэмэгдлийг аваагүй ямар хичнээн улсууд байгаа юм гэж энийг гаргаад тэгээд хэдүүлээ нэг мөр болох асуудал гэж би ойлгоод байгаа шүү дээ. Энэ тоог хэлж болох уу, яам. Тийм тоо бэлэн байгаа юу? 
Б.Нямдаваа: - Саяны тоон дээрээ л тайлбарлаж хэлнэ л дээ. Энэ яагаад 2000 оноос гэж гурван тоо гарч ирэв гэхээр манай гишүүдийн өргөн барьсан хуулийн төсөл дээр 2000 оноос өмнө тэтгэвэрт гарсан цэргийн албан хаагчдад 19.1, 19.2 дугаар заалт адил үйлчилнэ гэсэн ийм хуулийн төсөл оруулж ирсэн. Тийм учраас бид нар одоо 2000 он гэж яриад байгаа юм. 1995 оноос энэ хуулийг мөрдөж эхэлсэн. 1995 оноос хойш мөрдөж эхлэхдээ саяны хэлдэг 1995 оноо тэтгэвэрт гарсан бүх хүмүүс энэ нэг удаагийн тэтгэмжээ авсан. 1995 оноос өмнө энэ хууль байгаагүй учраас 1995 оноос өмнөхөд нь саяны гишүүдийн хэлдэг шиг 2007 онд Улсын Их Хурлын 88 дугаар тогтоол гараад 2008 онд 1 сая төгрөг өгсөн. 
Тэгээд энэ нь бол яах вэ манай цэргийн албан хаагчдын өөрсдийнх нь онцлогоос шалтгаалаад гэж ярьж байгаа. Энэ бол ганцхан өнгөрсөн хугацаанд 1995 оноос өмнө буцааж харж хардсан улсууд нь цэргийн албан хаагчид л байгаа юм. 1995 оноос өмнө тэтгэвэрт гарсан багш нар, эмч нар гэдэг ч юм уу, өөр салбарынханд огт ингэж буцааж үйлчилж сая төгрөг гэдэг ч юм уу ингэж өгч байсан тохиолдол байхгүй. Тэгээд саяны гишүүний хэлдэг шиг хэдий хэмжээний төлбөр мөнгө авсан юм бэ гэж. Энэ нь нөгөө тухайн тэтгэвэрт гарах үеийнх нь цалингаас бодож тэр 18-аас 36 сарын нэг удаагийн тэр цалинтай тэнцэх хэмжээнийх нь тэтгэмжийг өгч байгаа учраас би яг одоо тэр цэргийн албан хаагч, офицер тэдэн төгрөгийн цалинтай байсан гэж би хэлж чадахгүй байгаад байна л даа. 
Х.Бадамсүрэн: - Хэрэв одоо үнэхээр хэлж өгөхгүй бол тэр чуулганаар орохоос өмнө надад өгчихмөөр байна. Ерөөсөө би тодорхой юм асуугаад байна шүү дээ. 1995 оноос өмнө тэтгэвэрт гарсан хүн өнөөдөр яг өнөөдрийн ханшаар ямар хэмжээний тэтгэвэр авч байна. Энэ хүмүүс хичнээн буцалтгүй тусламж авч вэ гээд нөгөө 2000 оноос өмнөхийг нь, хойшхийг нь хэлчихвэл үнэхээр одоо зөрүүтэй юм байна гээд энэ гишүүдийн яриад байгаа, бидний яриад байгаа юм чинь ингээд хэдэн тоон дээр. 
Би бол ерөөсөө 6 тоог жижигхэн тайлбартай хэлчихэд л боломжийн гэж байна. Хэрэв үнэхээр одоо ийм тоо алга байвал одоо цаг алдаад яах вэ. Тэгээд ирүүлчихнэ биз. Тэгтэл одоо ерөөсөө тодорхой болчихно шүү дээ. Яг одоо авч байгаагаа хэлээд байна шүү дээ. Хэдийг өгсөн биш. 
Д.Арвин: - За Б.Нямдаваа. 

Х.Бадамсүрэн: - Энэ гурван хугацаагаар та нар хувааж яриад байна шүү дээ. Тэр хугацаанд ингэж заагтай, насны ялгаатай гарсан хүмүүс өнөөдөр хэд хэдэн төгрөгийн тэтгэвэр авч байна. Ямар зөрүүтэй байдгийг нь би харах гээд байна шүү дээ. Нөгөө энэ гурван хугацаанд авсан хүн ямар сая төгрөг авсан хүмүүс байгаа юм байна. Өшөө одоо хэдийг авах юм. Ингээд л нэг 6 тоо хэлчихвэл ер нь юм тодорхой болох гээд харагдаад байх юм надад бол. 
Д.Арвин: - За Б.Нямдаваа. Зөвхөн тэтгэмж ярина шүү дээ. 

Б.Нямдаваа: - Энийг нэг л удаа олгож байгаа л даа. Энэ нэг л удаагийн арга хэмжээ. 1 сая төгрөг. 1995 оноос өмнө тэтгэвэрт гарсан улсууд 2008 онд 1 сая төгрөгийн нэг удаагийн буцалтгүй тусламж авсан. 2000 оноос өмнө тэтгэвэрт гарсан улсууд тухайн үеийнхээ авч байсан цалингийнхаа хэмжээнээс хамаараад 18-аас 36 сарынхаа тэтгэмжийг авсан. Тухайн үед авч байсан цалингийнх нь хэмжээг мэдэхгүй байгаа учраас цалингийнх нь хэмжээг л үржүүлнэ. 
Д.Арвин: - За Д.Ганхуяг гишүүн. 

Д.Ганхуяг: - Д.Арвин гишүүн ээ. Нэг ийм юм болоод байгаа байхгүй юу. Нэгдүгээрт, тэр 1995-аас 2000 оны хооронд тэтгэвэрт гарсан иргэд одоо тань дээр ч ер нь бүх гишүүд дээр баахан бичиг ирүүлсэн байгаа. Тэгээд бид бол нэг удаагийн тэтгэмж аваагүй гэдэг. За тэгээд хууль санаачлахын тулд яамтай нь баахан харьцав. Энэ бол бид өөрсдөө зохиосон дугуй биш л дээ. Тэр 5163 гэж нэг яриад л. Тэгээд өмнөх 1995 оноос өмнө тэтгэвэртээ гарсан 4995 гэж яриад. Тэгээд бүр хамгийн сүүлд ийм асуудал гарна гээд яамнаас яг 1995-аас 2000 оны хоорондох хэд байгаа юм бэ гэж асуухаар бид мэдэхгүй ээ. Яам яаман дээрээ байгаа гээд бичиг ирүүлчихээд байгаа байхгүй юу. Тэгээд өөрөөр хэлбэл нэг удаагийн тэр 18, 36-г нь яг өгсөн юм уу гэхээр тийм барих байхгүй. 1995-аас 2000 оных. Одоо яг 1995-аас 2000 оны хооронд тэтгэвэрт гарсан цэргийн хүмүүс болохоор бид юу ч аваагүй гэж. Ийм юм болчихоод байгаа байхгүй юу. Тэгээд бид алинд нь үнэмших болох юм. Тэгээд би уг нь тэр Байнгын хорооны залууд энэ дээр нэг ажлын хэсэг гаргачихмаар байна. Давхардаад байвал бас болохгүй ээ. Гэхдээ яг иргэний нийгмийн салбарт ажиллаж байсан 1995 оноос өмнөх багш нар, эмч нар мэдээж байгаа. Гэхдээ цэргийн улсууд ярьсан. Шууд нөгөө цомхотголд хийсэн. Мэргэжил нь өөр байдаг. Бизнесийн салбарт гээд янз янзын ихэнхи нь ажилгүй явж байгаа гээд энэ бүхнийг бид ярьсан шүү дээ. Тэгээд яаманд нь тийм мэдээлэл байдаг бол. 
Хамгийн сүүлд энэ хуулийг хэлэлцэх эсэхийг шийдсэнээс хойш мэдээлэл авах гээд чадахгүй байгаа байхгүй юу. 1995-аас 2000 оны хооронд яг үнэхээр нэг удаагийн тэтгэмж олгосон юм уу. Хэдэн хүнд олгосон юм. Ямар хэмжээний мөнгө олгосон гэхээр яам яаман дээрээ байгаа гэсэн. Одоо надад албан бичгүүд нь ирчихсэн байж л байна л даа. Ийм л юм байгаад байгаа юм. Тийм учраас ажлын хэсэг гаргаад, тодруулаад яачихъя гэж хэлэх байна. 
Д.Арвин: - Ажлын хэсэг гаргая. Тэгээд Батлан хамгаалах яам, Нийгмийн хамгаалал, хөдөлмөрийн яам хоёроос хүн оролцуулаад, хилийн цэрэг, нөгөө хүчний байгууллагуудаас оролцуулъя. Ажлын хэсгийг хэн ахлах юм. Д.Дондог гишүүн ахалчих. За Д.Дондог гишүүн ахлаад тэгээд хүчний байгууллагуудынхаас албан ёсоор оруулаад тэгээд нэг үзье. Тэгэх үү. Тэгвэл энэ асуудлыг. За Д.Одбаяр гишүүн. 
Д.Одбаяр: - Би зүгээр ажлын хэсэг байгуулъя гэдэг энэ хууль санаачлагчдын саналыг дэмжиж байна. Харин зүгээр энэ дээр би тэр залуутай. Хэн билээ. Б.Нямдаваа будлиулаад байна л даа. 
Д.Арвин: - Нийгмийн хамгаалал, хөдөлмөрийн яамны Стратеги, төлөвлөлтийн газрын орлогч дарга шүү. 

Д.Одбаяр: - Орлогч дарга. Надад бол ингэж харагдаад байна шүү дээ. Хуулийн тийм давхардал бий болчихоод байх юм. 1994 оноос хууль батлагдаад 1995 оноос хэрэгжээд ингээд 18, 36-гаа аваад явж байгаа. Түрүүчийн парламентын үед 1995 оноос өмнөх нь хуульгүй байсан учраас хамрагдаагүй юм гээд тэтгэмж юм уу нөхөн олговор маягтай өгсөн байхгүй юу. Тэгээд одоо ингээд 2000 оноос хойшхи тэр 1995-2000 оных нь  яагаад үлдчихсэн юм. Тэр нь танай дээр болохоор нэг тоо хэлээд. Батлан хамгаалах яам нь дээр нэг өөр юм яриад ингээд байгаа улсууд байна шүү дээ. 
Тэгэхээр ажлын хэсэг хэрвээ хуулийн ийм давхардал байх юм бол энэ болохгүй. Яагаад вэ гэхээр одоо олон улсууд. Энэ чинь байнга явж байгаа процесс шүү дээ. Тийм юм явж байгаа байхгүй юу. Тэгэхээр ажлын хэсэг болохоор, ажлын хэсэг бол. Үгүй үгүй би орохгүй. Ажлын хэсэг нь хуулийн давхардал тал дээр нь анхаарч энэ хоёр яамны санал дээр их бодохгүй бол болохгүй юм байна гэсэн ийм саналтай байгаад байгаа юм. Дээрээс нь Засгийн газрын саналыг судлах ёстой юм билээ шүү. 
Д.Оюунхорол гишүүн би таныг ярьж байхад ерөөсөө үймүүлдэггүй. Та хүлээж бай. Би тантай яриагүй байна. Би хэлж байна. Засгийн газрын саналыг хэн ч яриагүй сууж байна. Хүлээж бай л даа. Чи яахаараа дандаа ингэж үймүүлж байдаг юм бэ? Хүлээж бай Д.Арвин. Би ярьж байна. Би ажлын хэсэгт Засгийн газрын саналы сонсох ёстой гэж хэлж байна.  Хүлээж бай. Боль. Уржнангийнх шиг болно шүү. Ичиж амьдраарай. Тийм учраас Засгийн газрын саналыг судалж үзээрэй. Засгийн газар дэмжихгүй санал өгсөн юм билээ. Тийм байгаа. 
Д.Арвин: - С.Эрдэнэ гишүүн. 

С.Эрдэнэ: - За яах вэ үнэхээр янз бүрийн хуулийн давхардлууд байж болно. Гэхдээ манай яамдын хариуцлагагүй байдал бас энд нөлөөлж байгаа шүү дээ. Үндсэндээ бол бид нар бас энэ Нийгмийн хамгаалал, хөдөлмөрийн яамнаас яг энэ цэргийн тэтгэвэр, тэтгэмж авсан иргэдийн судалгаа, дүгнэлт гаргуулж өгөхийг шаардсан. Асуулга тавьсан. Тэгээд ирүүлсэн хариуг сая Д.Ганхуяг гишүүн хэллээ шүү дээ. Тухайн яам яамдууд нь мэднэ. Бид нар мэдэхгүй гэсэн хариу өгчихөөд одоо өнөөдөр болохоор энд ингээд мэддэг юм шиг яриад ингээд холион бантан хутгаад суугаад байж болохгүй шүү дээ. Хэрвээ бид нар тодорхой мэдээ баримт өгсөн бол мэдээж хуулийн төсөл санаачлахдаа бас тэр асуудлыг нь чинь тусгаж, хянаж үзнэ шүү дээ. 
Тэгэхээр одоо нэгэнт байдал ийм байгаа учраас би Х.Бадамсүрэн гишүүний саналыг дэмжээд байна. Тэр 6 тоо баримт байна уу. Тэр 60 ч байна уу хамаа алга. Тэр нарийвчилсан судалгааг нь хийе. Ажлын хэсэг дээр энэ асуудлаа дахиж шалгаад эргэж Байнгын хороогоор оруулж ирж шийдэх нь зөв юм болов уу гэсэн ийм саналтай байна. Ажлын хэсэгтээ Байнгын хорооноос чиглэл өгөөд ингээд ажиллуулаад энийгээ эргэж авч хэлэлцвэл яасан юм бэ гэсэн би ийм л саналтай байна. 
Д.Арвин: - Өөр саналтай гишүүн байхгүй юу. За энэ асуудлаа түр хойшлуулъя. За ингээд өнөөдрийн Байнгын хорооны хурал хаасныг мэдэгдье. 
С.Эрдэнэ: - Хойшлуулах биш ээ. Ажлын хэсэгт чиглэл өгөөд. Тэгэхээр ажлын хэсэгт чиглэл өглөө гэдгээ хэлэхгүй бол юу хийхээ мэдэхгүй бас ингээд гайхаад зогсчихно шүү дээ. 

Д.Арвин: - Чи ойлгож байгаа шүү дээ. Чиглэл нь ойлгомжтой. Бид нар угаасаа тогтоол гаргаад ажлын хэсэг ийм ийм асуудал гээд тогтоол гаргаад өгчихье. Оруулна. Бүх яамдууд, Батлан хамгаалах яам, цэрэг, цагдаагийн ахмадууд бүгд орно шүү дээ энд чинь. Бид тэрийг зохион байгуулаад тогтоол гаргаад өгчихье. 
С.Эрдэнэ: - Ер нь тэгээд тэдний төлөөллийг оролцуулсан Байнгын хорооноос оролцоод нэг тийм уулзалт, хэлэлцүүлэг явуулбал яасан юм бэ. Бид энд хэдэн улс суугаад яриад байдаг. Тэнд болохоор энэ гишүүд рүү баахан өргөдөл гомдлоор дараад байдаг. Тийм ээ. Ер нь хэлэлцүүлэг зохион байгуулаад, энэ цагдаа, цэрэг, хилийн байдаг юм уу энэ бүх цэргийн гэсэн тодотголтой байгууллагуудын төлөөллийг оролцуулаад хэлэлцүүлэг явуулах нь зүйтэй байх гэж би бодож байна. 
Д.Арвин: - Эхлээд ажлын хэсэг судалчихаад тэгээд дараа нь юу яая. За ингээд Байнгын хорооны хурал хаасныг мэдэгдье. 
Хуралдаан 10 цаг 55 минутад өндөрлөв.

